
TIL TA’LIMIDA MULTIMEDIA VOSITALARIDAN FOYDALANISH

Sanobar Kuldasheva1 

Annotatsiya
Maqolada umumiy oʻrta taʼlim maktablarining ona tili taʼlimidagi yangicha yondashuvlar, ona 

tilini AKT orqali o‘qitish, til ta’limida multimedia vositalaridan unumli foydalana olish, multimediali 
usullardan foydalanishning meʼyor va mezonlari, intensivlik darajasi va mazmuni haqida fikr yuri
tilgan. Olimlarning til ta’limida multimedia vositalaridan foydalanishning afzalliklari haqida bildiril­
gan fikrlari izohlangan. Dars jarayonlarida multimediadan foydalanishning natijadorligi, darslikda­
gi mashq va topshiriqlar asosida multimedia ishlanmalarini yaratish metodikasi yoritilgan.

Kalit so‘zlar: multimedia vositalari, multimedia dasturlari, mediamadaniyat, audiolingval 
yondashuv, audiovizual vositalar, videolavha, audiomatn, animatsiya.

Kirish 
Keyingi yillarda “informatsion portlash” tushunchasi tez-tez ishlatilmoqda. XX asrning eng 

muhim yutuqlaridan biri —  kompyuterning yaratilganligi. Ularning yaratilishi bir tomondan in­
son ongi, tafakkuri, kuch-qudratining, ikkinchi tomondan, ana shu kuchga tushadigan yukning 
yengillashishiga xizmat qiladigan vositani yaratish yoʻlidagi urinishlarning natijasidir. “Yaqin yil­
lardan beri nutqiy faoliyatda “virtual olam” degan tushuncha ham paydo boʻldi. Unga kiberoʻqish, 
kiberxat, kibertalaffuz, kibermuloqot tushunchalari ham singib bormoqda. Hatto kiberpedagogi­
ka degan tushunchalar ham fanga kirib keldi”[Kuldasheva 2022, 37]. Bular biz odatlangan koʻ
rish, eshitish kabi jarayonlarga ijobiy taʼsir koʻrsatishi mumkin boʻlgan omillar deb qaralmogʻi 
kerak. Bu yerda soʻzlarni aniq va toʻgʻri oʻqish, chiroyli va xatosiz yozishdan tashqari ularning 
rang-barang shakl va koʻrinishlarga kira olishi ham alohida ahamiyat kasb etadi. Bunda tovush­
lar, soʻzlar, soʻz birikmalari va gaplarni ifodali oʻqish vositasida ularning maʼno qatlamlariga taʼsir 
koʻrsatish mumkinligi juda ochiq tarzda namoyon boʻladi. Natijada, oʻquvchining tegishli koʻnik­
ma va malakalari tezroq, qulayroq hamda yoqimliroq tarzda amalga oshadi.

Asosiy qism
Rivojlanayotgan dunyo jamiyat oldida ham zamonaviy talablarni qoʻyadi. Bunday jamiyatda 

oʻrta taʼlim maktablarining oldida zamonaviy bilimli, axborotni saralay oladigan, mediamadani­
yati shakllangan, tanlangan vaziyatda mustaqil ravishda masʼuliyatli qarorlar qabul qila oladi­
gan, ularning oqibatlarini bashorat qila oladigan, rivojlanayotgan mamlakat uchun masʼuliyat 
tuygʻusiga ega avlodni tarbiyalash vazifasi turadi. Yangi avlodni tarbiyalash uchun zamonaviy 
oʻqituvchi AKTga oid bilimlarga ega boʻlishi lozim. Bugungi kunda doska va boʻr oʻrnini proyektor 
va interfaol doskalar egalladi. Darsda oʻzlashtiriladigan material va maʼlumotlarni endi nafaqat 
darslik, balki darsliklarning elektron ilovalari, hatto ijtimoiy tarmoqlardan ham topish mumkin. 
Shuning uchun taʼlim jarayonini interfaol texnologiyalar asosida tashkil etishda yangicha qarash­
lar, yangicha yondashuvlar zarurati tugʻildi. Bugungi maktab oʻquvchilari zamonaviy axborot tex­
nologiyalari (shaxsiy kompyuter, internet xizmatlari)dan juda faol foydalanadilar. Mubolagʻasiz 
aytish mumkinki, yoshlarimiz ijtimoiy tarmoqlarning kompyuter oʻyinlari, audio-video mahsu­

1 Kuldasheva Sanobar Xayotovna — Alisher Navoiy nomidagi Toshkent davlat o‘zbek tili va adabiyoti universiteti 
Ona tili ta’limi kafedrasi katta o‘qituvchisi.
E-pochta: kuldashevasanobar01@gmail.com
ORCID ID: 0000-0001-5476-7539
Iqtibos uchun: Kuldasheva, S. 2024. “Ona tili darslarining yangi mavzuni tushuntirish bosqichlarida multime­
dia vositalaridan foydalanish”. O‘zbekiston: til va madaniyat. 4 [1]: 44—52.

lotlari va boshqa elementlarida tarbiyalanyaptilar. Shu bois zamonaviy darsning tarkibiga mul­
timedia texnologiyalarini olib kirish, ona tili darslarini AKT bilan integratsiyalash ustuvor yoʻna
lishlardan biridir. Multimediali taʼlim texnologiyasidan til sathining barcha sohalarini oʻqitishda 
foydalanish mumkin. Buni ayrim misollar yordamida koʻrsatishga harakat qilamiz.

1. Fonetika boʻlimini oʻrganish jarayonida, jumladan, nutq tovushlari, nutq aʼzolari, nutq to­
vushlarining aytilishi va yozilishi, fonetik hodisalarni oʻrgatish jarayonida, tovushning talaffuzi 
bilan bir paytning oʻzida lablarning harakatlarini ham koʻrib turish, buning ustiga uning jon­
li hayot bilan yaqinlashishi bir qarashda ancha murakkab boʻlgan nazariy muammolarni ham 
yengil va qiziqarli amaliy mashgʻulotga aylantiradi. Masalan, unli tovushlar talaffuz qilinganda 
lablarning vertikal yo gorizontal ochilishi, choʻchchayishi yoki kengayishi video hamda animat­
siya harakatlarida yaqqol koʻrinadi. Unli va undosh tovushlarning farqi tushuntirilganda ogʻiz 
boʻshligʻida toʻsiqqa uchrashi yoki uchramasligi ovoz effektlari bilan aniq va tiniq tushuntiriladi. 
Shuningdek, dars jarayonida toʻgʻri talaffuz meʼyorlariga amal qilib yozilgan audiolarni qoʻllash, 
audiomatnlar yordamida soʻzlarning toʻgʻri talaffuzi ustida mashqlar tashkil etish oʻquvchini 
sheva taʼsiridan uzoqlashishiga ham yordam beradi. 

2. Leksikologiya boʻlimidagi mavzularni tushuntirishda ham multimedia vositalari orqali 
koʻp qulayliklarga erishamiz. Masalan, soʻzlarning shakl va maʼno munosabatiga koʻra turlarini 
tushuntirishda shu tushunchalarni anglatadigan narsa va hodisalarning harakatlaridan foydala­
nishimiz mumkin. Oʻquvchi koʻzi bilan koʻrgan narsa va hodisani nomlab, hatto ularning orasi­
dagi farqni idrok etadi. Soʻzlarning shakl va maʼno munosabatlarini farqlash uchun rang, shakl 
va tovush parametrlari birlashadi. Masalan, “Zid maʼnoli soʻzlar” mavzusida soʻzlar maʼnosidagi 
zidlikni aks ettirgan narsa-hodisalar namoyish etiladi: otlarda koʻrinishi bilan; sifatlarda rangi, 
hajmi, xususiyatlari bilan; feʼllarda harakatlar bilan maʼnodagi zidliklar multimedia vositalarida 
ochib beriladi va oʻquvchining ongida axborotni mukammal darajada singdirishga erishiladi. 

3. Sintaksis boʻlimini oʻqitishda soʻz va gaplarni bir-biriga bogʻlanishini animatsiyalar effek­
tidan foydalanib namoyish etish, gapning ifoda maqsadiga koʻra turlarini tushuntirishda ohangning 
qoʻshilishi, urgʻuning tushish oʻrnini alohida ranglar bilan belgilab koʻrsatilishi tegishli ijobiy sa­
marani taʼminlashda muhim omil boʻladi. Sintaktik tahlillar oʻquvchining koʻz oʻngida sodir etiladi. 
Oldin kesim, keyin eganing ekranda paydo boʻlishi va kesim, ega orqali gapning fikriy mundarijasi 
shakllanishi, undan soʻng ikkinchi darajali boʻlaklarning birin-ketin kelib joylashishi orqali gapni 
kengaytirish, gap boʻlaklarining soʻroqlari, ularning bajaradigan vazifalari nimadan iborat ekanli­
gi multimedia vositalari orqali oʻquvchining koʻz oldida birma-bir sodir etiladi. Qisqa hajmli vide
oroliklar namoyishi asosida matnlar tuzish, matndagi gaplarni grammatik va mazmunan toʻgʻri 
bogʻlash, undagi tinish belgilarining oʻrinli joylashtirilishini multimedialar asosida koʻrsatish oʻquv
chining ogʻzaki va yozma nutq koʻnikmalarini shakllantirish va rivojlantirishda muhim vositadir.

Oʻquv jarayoniga multimedia vositalarini joriy etish oʻrganilayotgan obyektlarning model­
larini qurish, “oʻquvchilarning mustaqil faoliyat yuritish darajasini oshirish, axborotning turli 
shakllaridan o‘rinli foydala bilish: ovoz, tasvir, animatsiya, turli hajmdagi maʼlumotlarni izlash, 
saralash, tanlay olish, qayta ishlash va saqlash kabi imkoniyatlarini yaratib berdi. Bu oʻquvchi­
ga yangi bilim berish bilan birga koʻnikma va malakalarini shakllantirish uchun uning hissiyoti, 
ruhiyatiga va faoliyatiga taʼsir koʻrsatishi mumkin ekanligini koʻrsatadi”[Kuldasheva 2020, 22]. 
Mutaxassislar multimedia vositalaridan darsning deyarli barcha bosqichlarida samarali foyda­
lanish mumkinligi haqidagi xulosalarni berishgan. Shunga tayangan holda aytish mumkinki, ona 
tili darslarida ham mazkur holat imkoniyat sifatida mavjud. Faqat hamma gap undan alohida olin­
gan bir dars va mavzu jarayonida qanday foydalanish ustida qolgan, xolos. Bizning mulohazala
rimizni multimedia vositalari (yoki imkoniyatlari)dan ayrim mavzularda foydalanish mumkinligi 
va ayrimlarida mumkin emas, tarzida tushunilmasligi kerak. Bu ifoda bilan biz har bir mavzu
ning oʻrganilishidagi oʻziga xosliklarning mavjudligiga urgʻu bermoqchimiz, xolos. Umuman ol­
ganda, hamma mavzularni qaysi sinfda oʻrganilishidan qatʼiy ravishda tatbiq etilaverishi mumkin 
degan aqidaning oʻzi mavjud emas. Har bir sinf doirasida va har bir mavzu kesimini oʻz ichiga 
qamrab olgan multimedia majmualarini yaratish oʻqituvchi uchun qulaylik keltiradi. Darsning 

yangi bilim berish bosqichida multimedia vositasidan foydalanish uchun majmuaning maxsus 
tugmasini bosib belgilangan mavzuni topishi va foydalanishi mumkin. Yangi mavzuni mustahka­
mlash bosqichlarida ham xuddi shunday testlar, topshiriqlar, videolar, audiolar tugmalarini bosib 
tayyor materialdan foydalaniladi (qarang: 1-rasm).

Tadqiqotimiz jarayonida dars bosqichlarida multimedia vositalaridan qancha vaqt davo­
mida foydalanish lozimligiga eʼtibor qaratdik. Bolaning tabiatidan bizga maʼlumki, pastki sinf 
oʻquv chilari yuqori sinf oʻquvchilariga nisbatan oʻyinqaroq va multiplikatsion filmlar tomo-
shasiga oʻch boʻlishadi. Yuqori sinf oʻquvchilari oʻzini katta odamlardek tutishi, bosiqroq, ba-
logʻat davrida ekanliklari uchun birmuncha oʻychan, xayolparast va jizzakiroq ekanliklari koʻz-
ga tashlanadi. Taj riba-sinov ishlari shuni koʻrsatadiki, 5-, 6-, 7-sinflarda multimedia vositalari 
asosidagi texnologiyalardan yuqori sinflardagiga nisbatan dars mashgʻulotining mustahkamlash 
bosqichlarida koʻproq muddatga foydalansa boʻladi. Yuqori sinflarda esa aksincha. Qisqa vaqtda 
namoyish etib, oʻquvchining individual fikrlashi, mustaqil xulosa chiqarishi, fikr-mulohazalarini 
erkin bayon eta olishini shakllantirishga imkoniyat va sharoit yaratib berish lozim. Ammo buni 
dars bosqichlari kesimida ham belgilash muhim. Masalan, pastki sinflarda yangi bilim berish 
bosqichida 1,5—2 daqiqadan 3—4 daqiqagacha, yangi bilimni mustahkamlash bosqichida esa, 
1,5—2 daqiqadan 8—10 daqiqagacha multimedia vositalari asosidagi texnologiyalardan foydal-
anish mumkin. Pastki sinf larda nazariy bilimning kamroq berilishi ham bu bilan bogʻliq. Mustah-
kamlash bosqichlarida nisbatan koʻp vaqt ajratilishida, yuqorida taʼkidlaganimizdek, yosh psi-
xologiyasi va uning qizi qishlarini inobatga olish kerak. 

8-, 9-sinflarda yangi bilim berish bosqichida 8—9 daqiqagacha, 10-, 11-sinflarda esa 9—10 
da qiqagacha vaqt sarflash mumkin, chunki mazkur sinf oʻquvchilari gap va matnlarni mustaqil qura 
oladigan, tahlil qila oladigan, erkin mushohadaga ega shaxs sifatida tarbiyalanayotgan boʻlishadi. 

Yangi mavzuni mustahkamlash bosqichida esa 1,5—2 daqiqadan 3—4 daqiqagacha vaqt 
davomiyligida multimedia vositalaridan foydalanish maqsadga muvofiq. Qisqa namoyishda aks 
ettirilgan gʻoyani anglash, uni yozma va ogʻzaki tarzda hikoya qila olish, fikrni davom ettirish, 

matnlarni grammatik tahlil qila olish, mushohada yuritishga undaydigan savol va topshiriqlar 
orqali oʻquvchini oʻz ustida ishlashga imkoniyat yaratib berish lozim. Uyga vazifa berish va ba­
holash bosqichlarida 1,5—2 daqiqadan 2—3 daqiqa vaqt oraligʻida multimedia vositalaridan 
foydalanish oʻrinli. Shakllantiruvchi (formativ) baholashda 2—3 daqiqalik topshiriq bilan har 
bir darsda kompyuter yoki turli gadjetlar orqali barcha oʻquvchining bilimi baholanib borilishi 
mumkin. Nechanchi sinfda va darsning qaysi bosqichida multimedia vositalaridan qanday foyda­
lanish oʻqituvchining tajribasi va mahoratiga bogʻliq ekanligini unutmasligimiz kerak. 

Yangi bilim berish bosqichida oʻquv jarayonini intensivlashtirish imkonini beruvchi 
kompyuter dasturlari yordamida multimedia maʼruzalarini yaratish va foydalanish mumkin. 
Kompyuter vositalari hamda interfaol doskalardan foydalangan holda multimedia maʼruzalar­
idan foydalanish oʻquvchilar uchun darsni jonli va jozibali oʻtkazishga yordam beradi. Interfaol 
doskalar orqali jadvallar, diagrammalar, xaritalar, fotosuratlar va ovozdan vizual tarzda foydala­
nib maʼlumotlarni taqdim etish imkonini beradi. Interfaol doska yordamida oʻrganilayotgan ma­
terial hayajonli va dinamik usullarda taqdim etiladi, mavhum tushunchalar va gʻoyalarni model­
lashtirish, modellarni oʻzgartirish, obyektni ekranning boshqa joyiga koʻchirish va ular oʻrtasida 
munosabat oʻrnatish imkoniyatlari mavjud. Yana bir eʼtiborga molik tomoni bularning barchasi 
real vaqtda, oʻquvchining koʻz oʻngida amalga oshiriladi. Shu bilan birga tushuntirish jarayoni 
sezilarli darajada oʻzgaradi, oʻquvchilar materialni eshitib, koʻrib idrok etadi, tasavvurlari rivoj
lanadi. Yangi mavzuni oʻzlashtirish boʻyicha jonlantirilgan va ovozlashtirilgan taqdimotlar, ax­
borotni qabul qilishning turli kanallaridan foydalanish ularning emotsional holatini, faolligini 
oshiradi, ijodkorlikka undaydi. Natijada bilim sifatini oshirish imkonini beradi. 

Bizga maʼlumki, davlat taʼlim standartlarida sintaksis haqida umumiy tushuncha berish, teng 
va tobe bogʻlanish, soʻz birikmasi mavzulari (8-sinfda; 12-, 13-mavzular) uchun 2 soat vaqt ajratil­
gan. DTSda qoʻyilgan talablardan kelib chiqib “...oʻquvchida nutqiy kompetensiyaning tinglangan 
matndagi asosiy voqea-hodisalarni tushuna olish, matn va topshiriqlarning mazmunini anglagan 
holda, toʻgʻri va ravon oʻqiy olish, fikrini soʻz va gaplarni mantiqiy bogʻlagan holda, toʻgʻri bayon qila 
olish elementlari, lingvistik kompetensiyaning yangi soʻz, ibora va istilohlarni oʻzlashtirish va sharh­
lash elementlarini shakllantirish” lozim. Bularning barchasini nazarda tutgan holda, soʻzlarning 
teng va tobe bogʻlanishi haqida multimedia vositalaridan foydalanib multimedia texnologiyasini 
yaratdik va amaliyotga tatbiq etib koʻrdik. Multimediali mahsulotlarning yaratilish asosi ssenariy 
yozish jarayoni bilan boshlanadi. Oʻqituvchi mavzu, sinf va darsning qaysi bosqichiga multimedia 
ishlanmasi tayyorlashni belgilab oladi. Ishning sifati va samaradorligi mualliflarning metodik, 
pedagogik-psixologik, texnik, estetik talablarga rioya etganligi bilan oʻlchanadi. Biz ham dastlab 
gʻoya oʻylab topdik. Soʻzlarning teng va tobe bogʻlanishini oʻquvchining koʻz oldida gavdalantirish 
uchun nimadan foydalansa boʻladi? Biz yaratadigan multimedia mahsulotini “Mozaika” texnologi­
yasi bilan uygʻunlashtirdik. “Mozaika” (frans. masaique — muzalarga bagʻishlangan) — bir xil yoki 
turli xom ashyo (koshin, tosh, yogʻoch, marmar, metall va boshqalar) boʻlaklaridan ishlangan tasvir. 
 Bilamizki, “Mozaika” oʻyinlari bolaning fikrini jamlash, kreativ fikrlashni uygʻotish, xotirani mus­
tahkamlash uchun psixologlar tomonidan tavsiya etiladi. 8-sinf oʻquvchisiga mozaikalar biroz 
joʻn tuyulishi mumkin, biroq biz buni lingvistik bilimlar bilan bogʻlab olishimiz bolada qiziqish 
uygʻotishi tabiiy. Chunki oʻzi uchun tanish va bolaligidan beri oʻynab kelgan oʻyinning boshqa­
cha mohiyat kasb etishi unga qiziqish orttiradi. Shartli ravishda texnologiyamizni “Mozaikalarda 
teng va tobe bogʻlanish” deb nomladik.

Multimedia ssenariyasi:
Oʻqituvchi koʻrinishidagi qiz bola ekranda gavdalantiriladi. Uning qarshisidagi ekranda dast

lab mozaika shakllari paydo boʻladi. Soʻng mozaikalarda 1-qatorda tobe qism vazifasini bajarib 
keladigan soʻzlar, 2-qatorda hokim qism vazifasini bajarib keladigan soʻzlar namoyish etiladi. 
“Oʻqituvchi” bir uyum mozaikalar (yordamchi soʻzlar va qoʻshimchalar yozilgan)dan mosini mus­
taqil soʻzlar orasiga joylashtirib, soʻz birikmalari (tobe bogʻlanishni) hosil qiladi. Bogʻlovchi vosi­
ta notoʻgʻri joylashtirilganda qabul qilinmaydi, faqat toʻgʻri javob qabul qilinadi.

1-ekrandagi soʻzlar: kitob, dala, sadoqatli, zavq, ukasi, kutubxona, tez, mehnatsevarligi, ona, 

chiroyli.
2-ekrandagi soʻzlar: oʻqib, ishlash, doʻst, tinglamoq, berdi, olgan, gapirish, ragʻbatlantirilgan, 

gʻamxoʻrligi, shahar.
Mozaikalar uyumi: -ni, -da, bilan, -ga, -dan, uchun, -ning.
Mozaikalar toʻgʻri joylashtirilgandan soʻng quyidagi tobe bogʻlanishlar hosil boʻladi:
Kitobni oʻqib, dalada ishlash, sadoqatli doʻst, zavq bilan tinglamoq, ukasiga berdi, kutubxo-

nadan olgan, tez gapirish, mehnatsevarligi uchun ragʻbatlantirilgan, onaning gʻamxoʻrligi, chiroy-
li shahar (qarang: 2-rasm).

                 

 2-rasm.                                                            3-rasm.

Mozaikalar toʻgʻri joylashtirilganining isboti sifatida ekranda yulduzchalar porlaydi. Misol-
lar yoʻqolib, qoida kelib chiqadi. “Oʻqituvchi” mavzuni tushuntiradi. 

Ekranda “Bilib oling” degan yozuv chiqadi. Tasvir kattalashib kichrayaveradi.
Ekranda yozuvlar teriladi va ovoz yangraydi:
Bir mustaqil soʻz boshqa mustaqil soʻzni izohlaydigan bogʻlanish tobe bogʻlanish deyiladi. 

Tobe bogʻlanish ikki qismdan iborat boʻladi: hokim qism va tobe qism. Odatda, tobe qism hokim 
qismdan oldin keladi. Soʻroq beriladigan boʻlak hokim soʻz, soʻroqqa javob boʻladigan boʻlak tobe 
soʻz hisoblanadi. Masalan: nimani oʻqimoq? — kitobni oʻqimoq. 

oʻqimoq — hokim 
kitobni — tobe 
-ni bogʻlovchi vosita (qarang: 3-rasm). 
“Oʻqituvchi” mavzuning davomini tushuntirishdan oldin bolalarga topshiriq berib koʻrishi-

ni maʼqul topdik (Qarang: 4-rasm). Oʻquvchilar belgilangan vaqt ichida topshiriqni bajargandan 
soʻng, “oʻqituvchi” tomonidan mavzuni tushuntirish davom ettiriladi. 

Topshiriq. Aziz oʻquvchilar, endi yuqorida koʻrsatilgan misollarni uch guruhga ajrating:
1) qoʻshimchalar yordamida bogʻlanish;
2) koʻmakchilar yordamida bogʻlanish;
3) qoʻshimcha va koʻmakchilarsiz bogʻlanish.
Oʻquvchilar mustaqil ishni oʻz daftarlarida bajaradilar.
1) qoʻshimchalar yordamida bogʻlanish: kitobni oʻqib, dalada ishlash, ukasiga berdi, kutub-

xonadan olgan, onaning gʻamxoʻrligi. 
2) koʻmakchilar yordamida bogʻlanish: zavq bilan tinglamoq, mehnatsevarligi uchun ragʻbat-

lantirilgan. 
3) qoʻshimcha va koʻmakchilarsiz bogʻlanish: sadoqatli doʻst, chiroyli shahar (Qarang: 

5-rasm).
Ekranda “Bilib oling” degan yozuv chiqadi. Tasvir kattalashib kichrayaveradi.

Ekranda yozuvlar teriladi va ovoz yangraydi:
Baʼzan bir mustaqil soʻz boshqasiga ergashmay, izohlamay bogʻlansa, teng bogʻlanish deyi-

ladi. Soʻzlarning teng bogʻlanishi soʻz qoʻshilmalarini hosil qiladi: yoshlar va kelajak, otam bilan 
onam, oy hamda quyosh.

Teng bogʻlanishda tobe va hokim qism boʻlmaydi, ikkala soʻz ham teng huquqli boʻladi.
Ekranda “Bilib oling” degan yozuv chiqadi. Tasvir kattalashib kichrayaveradi.
Ekranda yozuvlar teriladi va ovoz yangraydi:
Soʻz birikmasi hokim soʻzning qaysi turkumga oid soʻz bilan ifodalanishiga qarab ikki guruh-

ga boʻlinadi: otli soʻz birikmasi, feʼlli soʻz birikmasi.
Otli soʻz birikmasida hokim soʻz ot, sifat, son, ravish va otlashgan soʻzlar bilan ifodalana-

di: shaharning koʻchalari, hammasidan katta, chumchuqning chugʻur-chugʻuri, oʻquvchilarning 
beshtasi, doʻstlarning barchasi, oʻqdan tez kabi.

Feʼlli soʻz birikmasida hokim soʻz feʼl bilan ifodalanadi: kitobni oʻqidi, daftarga yozmoq, tez 
yugurgan, ohista gapirish, taʼsirli soʻzlab, zavq bilan oʻqimoq.

Mazkur multimedia texnologiyasini yaratish uchun ishlar tartibi quyidagicha 
amalga oshirildi.

Amalga oshirilgan ishlar Foydalanilgan dasturlar
1. Multimedia ssenariyasi yozildi.

2. Rasmlar tanlandi.

3. Matn yozildi.

4. Slayd yaratildi.

5. Ovoz yozildi.

6. Animatsiya tanlandi.

7. Jamlandi.

 Adobe Captivate

 Adobe Photoshop

 Adobe Audition

 Adobe Illustrator

 GoldWave

 Crazy Talk

“Mozaikalarda teng va tobe bogʻlanish” texnologiyasining davomiyligi 7 daqiqani tashkil eta-
di. Yangi bilim berishning 7—10 daqiqasini multimedia vositalari yoki texnologiyasiga sarflash 
8-sinf oʻquvchilarining yoshi, psixologiyasi, fikrlash doirasi, yangi bilimni qabul qilish koʻnikma-
lariga toʻgʻri keladi. Namoyishdan soʻng oʻqituvchi oʻquvchilarda paydo boʻlgan savollarga javob 
beradi va tushunmay qolgan oʻrinlarni toʻldiradi. “Mozaikalarda teng va tobe bogʻlanish” multime-
dia texnologiyasi chiziqli (prezentatsiya koʻrinishidagi) multimediadir. Bunda oʻquvchi ishtirok 
etmaydi. Vaholanki, faqat koʻradi, eshitadi, tomosha qiladi, xulosa chiqaradi (qarang: 1-QR-kod).

Afzallik tomoni shundaki, tushuntirishning boshi mozaika oʻyini bilan 
uygʻun holatda boshlanishi, har xil ranglar jilosi, tengdosh qizning oʻqituv­
chi rolini bajarishi, ragʻbat maʼnosida yulduzchalarning porlashi, animatsiya 
harakatlari, qolaversa, har bir mayda detallar ham oʻquvchini qiziqtirish, uni 
oʻziga jalb qilish orqali mavzuni tushunishiga yoʻnaltirilgan.   

Xulosa
Multimedia vositalaridan foydalanganda pedagogik, psixofiziologik hamda metodik talab­

lar nazarda tutilishini ta’kidlaymiz. Pedagogik talablarga yaratiladigan loyiha yoki mahsulotning 
davlat taʼlim standartlari, amaldagi oʻquv dasturlariga mos kelishi; psixofiziologik talablarga 
oʻquvchining yoshi, dunyoqarashi, qiziqishlarini inobatga olgan holda, sodda, aniq, tushunarli 
va qulay ishlab chiqilishi; metodik talablarga esa oʻrganiladigan oʻquv materialini mantiqiy ket­
ma-ketlikda, uzviylik taʼminlangan holda, oʻzlashtirilgan bilim darajasining murakkabligini ino­
batga olib turli metodlar asosida ishlab chiqilishi lozim. Bundan tashqari texnik, estetik, didaktik 
va boshqa talablar bilan mutanosiblashtirilsa, ilmiy, tushunarli, uzluksizlik va yaxlitlik taʼminlan­
gan, mavzu tizimli yoritilgan, muloqotning interfaolligi, oʻqitish, tarbiyalash, rivojlantirishning 
yaxlit birligi inobatga olinsa, talab va ijro uygʻunligida ijobiy natijaga erishiladi. 

Multimedia shartlarini bajarmaslik, multimediali mahsulotlar yaratishda uning qoidalari­
dan chekinish tayyorlangan dars loyihasini didaktik nuqtayi nazardan muvaffaqiyatsizlikka olib 
kelishi mumkin. Afsuski, koʻpgina oʻqituvchilar multimedia vositalaridan foydalanishda kichik 
detallarga eʼtibor bermaydilar. Proyektordan foydalanish uchun sinf xonasining derazalarini par­
da bilan toʻsmaslik lozim, aksincha, proyektor yoki interfaol doskani chiroq nuri tushmaydigan 
zonada joylashtirish va undagi ranglarga alohida eʼtibor qaratish muhim. Sinf xonasi multimedia 
darslarini oʻtishga jihozlanmagan boʻlsa, multimedia darslarini informatika xonalarida tashkil 
etish maqsadga muvofiq.

Ona tili darslarida bunday innovatsion usullar asosida yondashish o‘qituvchiga ham, o‘quv­
chiga ham yangi tajriba orttiradi, obrazli-vizual anglash, tanqidiy qarash, kreativ fikrlashni o‘sti­
rish, shaxsiyatni rivojlantirish, kelajakka mustaqil intilishni takomillashtirish bilan birga o‘z in­
tellektiga ega shaxsni tarbiyalash uchun samarali omil vazifasini oʻtaydi. Yana bir imkoniyatli 
tomoni shundaki, multimediya loyihalaridan sinfdagi dars mashgʻulotlarida, iqtidorli oʻquvchi­
lar bilan ishlash mashgʻulotlarida, past oʻzlashtiruvchilar bilan ishlash mashgʻulotlarida, ona tili 
toʻgaraklarida, shuningdek uyda mustaqil ishlash uchun foydalaniladi. Faqatgina oʻqituvchi to­
monidan oʻquv materialini oʻzlashtirishning tezligi, material miqdori, qiyinchilik darajasini bel­
gilash hamda, eng asosiysi, oʻquvchida kerakli media vositalaridan oʻrinli foydalana olish malaka­
si va madaniyatini shakllantirgan boʻlishi talab etiladi. Taʼlimda multimediali texnologiyalardan 
foydalanish orqali quyidagi ijobiy omillarga erishiladi:

1. Oʻrganilayotgan materialni namoyish etish vositalarida yaxshiroq va chuqurroq tushunti­
rish orqali oʻquv jarayonining samaradorligini oshiradi.

2. Muntazam operatsiyalarni avtomatlashtirish natijasida sezilarli darajada vaqtni tejaladi.
3.  Oʻquvchi mashgʻulot jarayonining faol ishtirokchisiga aylantiriladi, ularning kognitiv 

mustaqilligi va ijodi rivojlantiriladi.
4. Obyektlar va hodisalarni modellashtirish qobiliyati shakllantiriladi, kompyuter texnologi­

yalaridan samarali foydalanish oʻrgatiladi.
5. Axborotni uzoq muddat xotirada saqlanishini taʼminlanadi.
6. Istalgan zamonda takror ko‘rish yo eshitish orqali qayta takrorlashga imkoniyat yaratiladi.
7. Zamonaviy taʼlimni olish motivatsiyasi oshiriladi.
8. Izlab topish, saralab olish, qayta ishlash, alohida belgilash, aloqa o‘rnatish va h. kabi ax­

borot bilan ishlash malakasi shakllanadi.
9. Vizual-obrazli anglash, mantiqiy fikrlash, yozma va ogʻzaki muloqot qobiliyatlari rivojla­

nadi.

Til ta’limida multimedia vositalaridan foydalanish



51

Adabiyotlar
Абдираимов Ш. Она тили таълимида ўқиб тушуниш малакасини баҳолашнинг илмий-

методик асослари. Пед.фан.б. фал. док. … дис.автореферати — Тошкент, 2022. — 14-б.
Jalilov K. Baholash nazariyasi asoslari (testologiya, pedagogik oʻlchovlar). — Toshkent: 

Akademnashr, 2020. — 34-bet.
Мейер Р.Э. A Cognitive Theory of Multimedia Learning: Implications for Design Principle. 

Santa Barbara, 1998. P.23-25.
Миньяр-Белоручев Р. К. Методика обучения французскому языку. М., 1990. С.173.
Щукин А.Н. Методика преподавания русского языка как иностранного. Учебное 

пособие. Москва. «Высшая школа» 2003. — C.229.
Воителева Т.М. Теория и методика обучения русскому языку: учеб.пособие для вузов. 

— М.: Дрофа, 2006. — С.319.
Mahmudov N.M., Nurmonov A., Sobirov A.Sh. Ona tili. Umumiy o‘rta ta’lim maktablarining 

9-sinfi uchun darslik. — Toshkent: “Tasvir” nashriyot uyi, 2019. — 129b.
Kuldasheva S. Use of multimedia tools in the development of speech competence // Acade­

micia: An International Multidisciplinary Research Journal. — Vol. 11, Issue 10, October 2021. 
ISSN: 2249-7137, Impact Factor: SJIF 2021 = 7.492. DOI: 10.5958/2249-7137.2021.02286.2. — 
P.1643 — 1648.

Кашук С.М. Стратегия интеграции мультимедиа технологий в систему языкового 
образования (на примере обучения французскому языку) Диссертация на соискание 
ученой степени  доктора педагогических наук. — Москва, 2014. — С.223.

Кулдашева С. Она тили дарсларида мультимедиа воситаларининг жорий қилиниши 
// Proceedings of International Scientific Conference on Multidisciplinary Studies Hosted online 
from Moscow, Russia, 2022. — P.33 — 37. 

Kuldasheva S. The Effectiveness Of Using Multimedia In Distance Learning In Native lan­
guage // Педагогика в теории и на практике: актуальные вопросы и современные аспекты: 
сборник статей VII Международной научно-практической конференции. ISBN 978-5-
00159-659-2. — Пенза, 2020. — С.20 — 22. 

Курганова E., Арапина M. Использование мультимедиа технологий в просессе 
физического воспитания студентов вузв (на примере аэробики). https://doi.org/10.12731/
wsd-2014-7.1-12

Инақов Қ.Қ. Ҳамкорлик педагогикаси асосида таълим-тарбия сифатини 
такомиллаштириш. Пед.фан.б.фал.док...дис. — Тошкент, 2019. — 142б.

Окладникова C. Разработка алгоритма контроля и управления соответствия тестовых 
материалов правилам русского языка. Известия волгоградского государственного 
технического университета. — Волгоград, 2008. — С.112-115. ISSN: 1990-5297.

Sanobar Kuldasheva


